
Говор на aмбасадорот Филип T. Рикер на конференција на ЗЕЛС во Охрид 

4 декември 2008 

 

 

Задоволство ми е што денес сум со вас во убавиот Охрид. 

 

Како прво и најважно, би сакал да ви честитам на сите кои ја сочинувате 

групата на градоначалници, кои први го започнаа процесот на децентрализација 

во Македонија.  Ви честитам и за одличниот успех што го постигнавте за време 

на вашите мандати. 

 

Денес – три и пол години откако процесот на децентрализација формално почна 

– 67 од 85 општини се во втората фаза и преземаат нови и важни обврски во 

служба на своите граѓани. Горд сум што можам да кажам дека Соединетите 

Држави се со ЗЕЛС во секој чекор на процесот на децентрализација. 

Обезбедивме 1 милион долари како директна поддршка за ЗЕЛС и повеќе од 25 

милиони долари за целиот процес од 1999 година. 

 

Вие имате постигнато многу. На пример, имате нов систем на финансиски 

менаџмент, како и нов систем за градежни дозволи. Инвестирате во локален 

економски развој за да создадете работни места и пристапувате кон пазарот на 

капитал за подобра инфраструктура.  Овој напредок е за пофалба, но остануваат 

предизвици и нерешени прашања кои ќе ги стават на испит вашето лидерство, 

знаење и искуство – како пред следните локални избори, така и во иднина.   

 

Недоволното инвестирање во минатото во јавните установи на локално ниво, 

особено во училиштата, ја потенцира потребата од нови инвестиции и 

подобрувања денес.  И покрај тоа што УСАИД, во соработка со општините во 

земјата тимски реновираа повеќе од 40 училишта, а до 2011 ќе им помогне на 

100 училишта, остануваат уште многу други на кои им е потребно слично 

внимание.   

 

Постојаната висока стапка на невработеност исто така значи дека општините 

мора да работат повеќе за да најдат начини да овозможат економски раст, развој 

и нови работни места на локално ниво. 

 

Чекор што може веднаш да се преземе и да помогне е поголема општинска 

контрола врз употребата на земјиштето.  Регионалното искуство покажува дека 

голем напредок може да се постигне кога општинските власти имаат водечка 

улога на управување со развојот и инвестициите.   Македонија мора да се 

натпреварува со соседите во регионот преку засилено проактивно управување 

со земјиштето, со кој ќе раководат локалните власти.  Одреден број на општини 

мора брзо да ги надминат значителните заостанати долгови за да можат да 

прејдат на втората фаза од децентрализацијата.  Исто така, мора да се продолжи 

да се работи на усовршување на финансирањето на системот и на измена на 

Законот за финансирање на локалните власти.  Мора да ги базирате вашите 

политики на точни информации, а ние сме подготвени да ви помогнеме во 

собирање и анализирање на тие податоци. 

 



ЗЕЛС ги застапува интересите на сите локални власти, демонстрирајќи колку 

единството во напорите е важно за да има ефикасни резултати.   Им честитам на 

ЗЕЛС за клучната улога што ја имаат во овој процес.  Силен, ефикасен ЗЕЛС, 

кој ги застапува сите општини, мора да продолжи да игра водечка улога, 

помагајќи им на своите членови да се справат со големите предизвици.   

 

На пролет, многу од вас овде сеуште ќе бидат градоначалници.  Но, некои нема 

да останат на позоција, или затоа што нема да се кандидираат повторно или 

затоа што некој друг кандидат ќе победи. Март се наближува и ве повикувам да 

дадете се од себе за овие избори да бидат најдобри во досегашната кратка 

историја на Република Македонија.  Добро ги знаете проблемите на кои бевме 

сведоци во јуни.  Светот гледа. 

 

По нашите избори од пред еден месец, ние минуваме низ важна политичка 

транзиција во Соединетите Американски Држави. Избраниот претседател Барак 

Обама веќе има канцеларии за транзиција во нашата влада, и покрај тоа што на 

позицијата официјално ќе стапи на 20 јануари, и доаѓа од различна политичка 

партија од онаа на претседателот Буш. 

 

Во тој дух, кога ќе завршат вашите избори, би ве замолил да постапите слично 

како сенаторите Обама и Мекејн. Доколку ја предавате вашата канцеларија на 

нов градоначалник, подадете рака на пријателство.  Сретнете се со вашиот 

наследник, како претседателот Буш и Обама.     

 Доколку бидете повторно избрани, сретнете се со вашиот противник на 

изборите и разговарајте за потребите на граѓаните.  Сепак, одреден број на луѓе 

во вашата општина гласале за таа личност.   

 

Гледајќи во иднината и кон предизвиците што претстојат, ги повикувам сите 

градоначалници во Македонија да продолжат да работат заедно под чадорот на 

ЗЕЛС за да ја направат децентрализацијата успешна, а тоа оваа земја и 

нејзините граѓани навистина го заслужуваат. Соединетите Американски Држави 

остануваат силен и верен пријател на Македонија.  Ги поддржуваме 

аспирациите на Македонија за ефикасна демократија, економски напредок и 

соодветно место во Евро-Атлантското семејство.  Ќе бидеме со вас додека 

работите за остварување на тој успех.  

 

Ви благодарам.   


